
UTANGULIZI 

Utaratibu Ufuatao wa liturgia wa ibada za siku tatu (Alhamisi Kuu, Ijumaa Kuu, Mkesha wa Pasaka, 
na Asubuhi ya Jumapili ya Pasaka) unapendekezwa na Ofisi Kuu ya Ushirika wa FMKD. Ni 
utaratibu uliorahisishwa kutoka katika tamaduni nyingi za ibada ndani ya ushirika wa Kilutheri 
na urithi wa kiekumene. Hakuna kitu kipya kimsingi katika pendekezo hili.

Wakati huu wa mlipuko wa COVID-19 ambapo ibada nyingi zitafanyikia nyumbani au kwa 
njia ya mtandao, kwa wachache au kwa mtu mmoja akiwa na liturgia hii, sisi kama ushirika 
tunaitwa kipekee kutunza mioyo yetu tukiwa tumeungana, “tunapotazama na kuomba,” tukiamini 
kwamba Kristo kila wakati anapenya milango iliyofungwa. Matamanio yetu ya kuwa na wakati wa 
mikusanyiko tena ni kielelezo tosha cha hamu yetu ya kuwa karibu na Mungu.

NENO JUU YA JUMA TAKATIFU NA IBADA ZA PASAKA 

Liturgia, na hasa liturgia ya ibada za Juma Takatifu na Pasaka, haianzishi upya matukio yaliyotokea 
miaka elfu mbili iliyopita. Lirtugia hii inatufanya tuzame kwa kina katika wito wetu: Njia na mateso 
aliyoyakamilisha Yesu. Kristo amefufuka. Kifo kimeshindwa. Ni kwa matumaini haya na maombi 
tunajishughulisha na ibada katika siku hizi. Kipekee mwaka huu Pasaka inaadhimishwa kwa 
matumaini. Katika liturgia hii, tunatoa shukrani kwa ajili ya ubatizo wetu ambao unafanya mambo 
yote kuwa mapya na tunaimba nyimbo za furaha za Pasaka huku tukisubiri kwa matumaini 
kukusanyika tena kama jumuiya moja ili kushuhudia tumaini la Ufufuo katika dunia hii. 

Katika kila mwanzo wa liturgia utakutana na tafakari fupi ya mada ya msingi katika ibada, na 
hasa kwa kuwa imeandaliwa kwa ajili ya wakati huu maalumu wa sasa. 

IBADA: KWA NJIA YA MTANDAO NA 
WENGINE, AU PEKE YAKO NYUMBANI 

Utaratibu huu wa ibada uonaopendekezwa unaweza kutumika katika mazingira tofauti. Pia 
unaweza kutolewa nakala na kugawiwa ili familia zitumie katika eneo dogo la nyumba lililotengwa 
kwa ibada, kuomba na kuimba pamoja. Pia unaweza kusambazwa kwa njia ya mtandao kwa ajili 
ya matumizi hayo hayo. Utaratibu huu unaweza kutumika kwa ibada zinazooneshwa mubashara 
ili watu waweze kushiriki wakiwa na utaratibu huu rasmi nyumbani. Sehemu zingine tumeonesha 
liturgia tofauti zinazoweza kuchaguliwa: Chaguo A ni liturgia kwa ajili ya wale watakaorusha 
ibada mubashara au watakao rekodi kwanza, na Chaguo B ni liturgia kwa wale walio peke yao 
nyumbani na utaratibu uliochapishwa. Ni kweli kuwa katika sehemu zingine ambazo hazijaathirika 
na ugonjwa huu wa mlipuko wa COVID-19, wanaweza kukutana kama kawaida. Utaratibu huu 
wa ibada ni maalumu kwa ajili ya sehemu ambazo watu hawawezi kukusanyika. 

Unapojianda kwa ajili ya liturgia, watu au familia wanaweza kujiandaa pia. Labda eneo maalumu 
katika nyumba linaweza kutengwa kwa ajili hiyo. Katika eneo hilo kuandaliwe Biblia, mshumaa, 
msalaba, bakuli la maji, na kitabu cha nyimbo. Utaratibu wa ibada unaofuata utaeleza njia ya 
kuvitumia vyombo hivi. 

IMBENI PAMOJA 

Katika liturgia utaona sehemu za kuimba pamoja. Hatujapendekeza wimbo wowote kwa sababu 
kuna uchaguzi mpana katika jumuiya ya kimataifa. Kila mmoja, mahali alipo atachagua nyimbo 
zinazofaa kulingana na utajiri uliopo katika eneo lake. Tumetoa mapendekezo ya kitheologia kwa 
baadhi ya mada za nyimbo. 

Mbarikiwe mnapoomba na kuongoza ibada katika jumuiya katika kipindi hiki cha pekee cha 
Juma Takatifu na Sikukuu za Pasaka.

Liturgia hizi zimetengezwa kutokana na sundaysandseasons.com. Hakimiliki 2019 Augsburg 
Press. Imechapishwa tena kwa kibali chini ya Augsburg Fortress Liturgies Annual License #26914.

Biblia iliyotumika ni Habari Njema kwa Watu Wote: Yenye Vitabu vya Deuterokanoni. Tafsiri ya 
Ushirikiano wa Makanisa. Hakimiliki 1995. Vyama vya Biblia vya Dodoma, Tanzania na Nairobi, 
Kenya. Haki zote zimehifadhiwa. 

Baadhi ya sala ni kama zilivyo katika kitabu cha Tumwabudu Mungu Wetu (TMW). Hakimili 2017 
Kanisa la Kiinjili la Kilutheri Tanzania.

ALHAMISI TAKATIFU

Ibada hii ina upekee wake ikihimiza ukiri 
na msamaha (upatanisho), kuosha miguu 
(huduma yenye unyenyekevu), ushirika 
mtakatifu (kuungana katika upendo kama 
mwili mmoja wa Kristo), na kwa baadhi kuiacha 
madhabahu tupu (na kusubiri kimya), Alhamisi 
Takatifu imesheheni maana halisi ya kuwa 
jumuiya. Ugumu uliopo wakati huu wa kuzuia 
mikusanyiko unahisiwa zaidi hasa tunapoanza 
kutumia liturgia hii. Hali hii inaweza kumaanisha 
kuwa tendo kama la kuiacha madhabahu bila 
kitu - au kuondoa alama zote za misalaba 
nyumbani, au vyombo vya ibada - inaweza 
ikawa na umuhimu fulani, kwani inaweza 
kuwafanya waumini kuwa na hali ya kusubiri, 
katika upweke ambao wakati fulani hulazimisha 
mtu kusubiri, lakini pia kwa matumaini kuwa 
tutarudia hali ya kawaida ya kukusanyika 
pamoja. Tumaini lipo hai katika liturgia hizi kwa 

kuwa zote zinasherehekewa baada ya furaha ya 
ufufuo na imani. Kristo alikamilisha kazi yake 
kwa njia hii ya kutengwa na kifo kwa ajili yetu.

Ibada hii ya Alhamisi Kuu inaweza kuhimiza 
zaidi amri kuu ya upendo na umuhimu wa 
kungoja. Badala ya kuosha miguu, watu 
wanaweza kualikwa kunawa mikono yao. 
Tunanawa mikono yetu kama alama ya upendo 
na kama nidhamu ya kuondoa na kuzuia 
kuenea kwa virusi vya COVID-19. Kujizuia 
huku kuna maana pia kuwa katika baadhi ya 
jumuiya ambazo zimeathirika sana na virusi, 
Sakramenti ya Ushirika Mtakatifu haitatolewa. 
Ikumbukwe pia kwamba katika Injili ya Yohana 
hakuna simulizi la Chakula cha Mwisho. Yesu 
mwenyewe ndiye chakula [cha uzima]. Katika 
Ibada ya Alhamisi Kuu tunangoja na kuomba 
pamoja na Yesu. 

UKIRI NA MSAMAHA 

A. Ibada Mubashara:

 ÐAkiwa amesimama katika sehemu 
jirani na sehemu yenye chombo cha 
kubatiza watu, mchungaji awaalike 
watu kwenye ungamo la dhambi. 
Unaweza kuwa na bakuli la maji 
na taulu safi mkononi mwako.

 ÐKuwa kimya kwa ajili ya ungamo 
na ondoleo la dhambi

B. Ibada isiyo mubashara au bila 
kurekodi kabla:

 ÐUnaweza ukawa na bakuli la maji 
na taulu safi mkononi. Anza kwa 
kukumbuka jinsi Mungu anavyosamehe.

Mungu, mwenye huruma nyingi, 
alitupenda hata tukiwa bado tumekufa 
katika dhambi, akatufanya hai pamoja na 

Kristo. Kwa neema tumeokolewa. Dhambi 
zetu zimesamehewa katika Jina la Yesu 
Kristo. Mungu Mwenyezi atuimarishe 
sisi na kutupa nguvu kwa njia ya Roho 
Mtakatifu, ili Kristo aishi ndani ya mioyo 
yetu kwa imani. Amen.

 ÐWimbo unaotafakari ukuu wa upendo 
wa Mungu jinsi unavyotuweka imara

 ÐSala:

Mungu Mtakatifu, chanzo cha upendo, 
usiku ule wa kusalitiwa kwake, Yesu 
alitupa amri mpya, kupendana sisi kwa sisi. 
Mungu iandike amri hii mioyoni mwetu, na 
utupe nia dhabiti ya kuwatumikia wengine, 
kwa kuwa yeye alikuwa mtumwa wa wote, 
Mwana wako, Yesu Kristo, Mwokozi na 
Bwana wetu, aishiye na kumiliki pamoja na 
Roho Mtakatifu, Mungu mmoja, sasa na 
hata milele. Amen.

NENO

SOMO LA KWANZA: Kutoka 12:1–14

1 Mwenyezi-Mungu akamwambia Mose na Aroni, 
walipokuwa bado nchini Misri,  2 “Mwezi huu 
utakuwa kwenu mwezi wa kwanza wa mwaka. 3 
Iambieni jumuiya yote ya Waisraeli kwamba 
mnamo siku ya kumi ya mwezi huu, mtachukua 
mwanakondoo mmoja kwa kila jamaa moja.  4 
Kama jamaa moja ni ndogo mno hata isiweze 
kumaliza kondoo mmoja, itashirikiana na 
jamaa jirani kadiri ya idadi ya watu wake; kisha 
watachagua mnyama ambaye kila mtu ataweza 
kula.  5 Mwanakondoo huyo asiwe na kilema 
chochote, awe wa kiume na wa mwaka mmoja. 
Anaweza kuwa mwanakondoo au mwanambuzi. 6 
Mtamweka mnyama huyo mpaka siku ya kumi 
na nne ya mwezi huu. Siku hiyo, jumuiya yote ya 
Waisraeli watawachinja wanyama hao wakati wa 
jioni. 7 Kisha, watachukua damu ya hao wanyama 
na kupaka kwenye miimo na vizingiti vya kila 
nyumba watakamolia wanyama hao.  8 Wataila 
nyama hiyo usiku huohuo baada ya kuichoma; 
wataila pamoja na mkate usiotiwa chachu na 
mboga chungu za majani.  9 Imekatazwa kuila 
ikiwa mbichi au imechemshwa kwa maji, bali 
lazima ichomwe yote, pamoja na kichwa, miguu 
na nyama zake za ndani.  10 Hali kadhalika 
msibakize nyama yoyote mpaka asubuhi. Nyama 
yoyote itakayobaki hadi asubuhi mtaiteketeza 
motoni. 11 Na hivi ndivyo mtakavyomla mnyama 
huyo: Mtakuwa mmejifunga mikanda viunoni 
mwenu, mmevaa viatu na fimbo zenu mikononi. 
Tena mtamla kwa haraka. Hiyo ni Pasaka ya 
Mwenyezi-Mungu.

12 “Usiku huo, nitapita katika nchi ya Misri 
na kuwaua wazaliwa wa kwanza wa Misri, 
watu kwa wanyama. Nitaiadhibu miungu yote 
ya Misri. Mimi ndimi Mwenyezi-Mungu. 13 Basi, 
ile damu itakuwa ishara yenu ya kuonesha 
nyumba mtakamokuwa. Nami nitakapoiona 
hiyo damu, nitawapita nyinyi, na hamtapatwa 
na dhara lolote wakati nitakapoipiga nchi ya 
Misri. 14 Vizazi hata vizazi mtaadhimisha tukio 
hilo kwa sikukuu kubwa kwa heshima yangu 
mimi Mwenyezi-Mungu. Hilo litakuwa agizo la 
milele kwenu.”

Neno la Mungu, neno la uzima. Mungu na 
ashukuriwe.

 ÐOmba au imba zaburi:

A. Ibada mubashara: unaweza kusoma 
zaburi kwa kuimba au kwa kuitikia 
kama vile, «Nitakiinua kikombe cha 
wokovu na kulitaja Jina la Bwana.» 

B. Ibada isiyo mubashara au kurekodi: 
soma zaburi kimya au kwa sauti.

ZABURI 116:1-2, 12-19

1Nampenda Mwenyezi-Mungu, kwa maana anisikia, 
maana amesikia kilio cha ombi langu.

2Yeye amenitegea sikio, 
hivyo nitamwomba muda wote niishio.

12Nimrudishie nini Mwenyezi-Mungu, 
kwa ukarimu wote alionitendea?

13Nitamtolea tambiko ya divai kwa kunikomboa, 
nitaomba kwa jina lake Mwenyezi-Mungu.

14Nitamtimizia Mwenyezi-Mungu nadhiri zangu, 
mbele ya watu wake wote.

15Kifo cha waaminifu wake Mwenyezi-Mungu 
si jambo dogo mbele yake.

16Ee Mwenyezi-Mungu, mimi ni mtumishi wako; 
ni mtumishi wako, mtoto wa mjakazi wako; 
umenifungulia vifungo vyangu.

17Nitakutolea tambiko za shukrani, 
na kukupa heshima zangu.

18Nitakutimizia ahadi zangu, ee Mwenyezi-Mungu 
mbele ya watu wako wote,

19waliokusanyika hekaluni mwako, 
katikati ya Yerusalemu. 
Msifuni Mwenyezi-Mungu!

SOMO LA PILI: 
1 Wakorintho 11:23–26

23 Maana mimi nilipokea kwa Bwana yale 
maagizo niliyowaachieni: Kwamba, usiku ule 
Bwana Yesu alipotolewa, alitwaa mkate,  24 
akamshukuru Mungu, akaumega, akasema: 

“Huu ndio mwili wangu ulio kwa ajili yenu; 

fanyeni hivi kwa kunikumbuka.” 25 Vivyo hivyo, 
baada ya kula, akatwaa kikombe cha divai, 
akasema: “Hiki ni kikombe cha agano jipya 
linalothibitishwa kwa damu yangu. Fanyeni hivi, 
kila mnapokunywa, kwa kunikumbuka.”

26 Maana kila mnapokula mkate huu na 
kukinywa kikombe hiki, mwatangaza kifo cha 
Bwana, mpaka atakapokuja.

Neno la Mungu, neno la uzima. Mungu na 
ashukuriwe.

KUSOMA INJILI KWA AJILI SIFA 

A. Ibada mubashara: unaweza kuimba 
kwa shangwe inayokidhi haja

B. Ibada isiyo mubashara au kurekodi: 
baki kimya kwa muda kabla ya 
kusoma somo la Injili. 

INJILI: Yohana 13:1–17, 31b–35

Injili takatifu kama ilivyoandikwa na Yohana. 
Utukufu una wewe, Ee Bwana.

1 Ilikuwa siku kabla ya sikukuu ya Pasaka. 
Yesu alijua kwamba saa yake ya kuondoka 
ulimwenguni na kwenda kwa Baba ilikuwa 
imefika. Alikuwa amewapenda daima watu 
wake walioko duniani; naam, aliwapenda mpaka 
mwisho!

2 Basi, Yesu na wanafunzi wake walikuwa 
wamekaa kula chakula cha jioni. Ibilisi alikwisha 
mtia Yuda, mwana wa Simoni Iskarioti, nia ya 
kumsaliti Yesu.  3 Yesu alijua kwamba Baba 
alikuwa amemkabidhi kila kitu, na kwamba 
alikuwa ametoka kwa Mungu na anarudi kwa 
Mungu.  4 Basi, aliondoka mezani, akaweka 
kando vazi lake, akachukua kitambaa na 
kujifunga kiunoni.  5 Kisha akatia maji katika 
bakuli, akaanza kuwaosha wanafunzi wake 
miguu na kuipangusa kwa kile kitambaa 
alichojifungia.  6 Basi, akamfikia Simoni Petro; 
naye Petro akasema, “Bwana, wewe utaniosha 
miguu mimi?” 7 Yesu akamjibu, “Huelewi sasa 
ninachofanya lakini utaelewa baadaye.”  8 

Petro akamwambia, “Wewe hutaniosha miguu 
kamwe!” Yesu akamjibu, “Nisipokuosha 
hutakuwa na uhusiano nami tena.”  9 Simoni 
Petro akamjibu, “Bwana, nioshe, si miguu tu, 
bali na mikono yangu na kichwa pia.” 10 Yesu 

akamwambia, “Aliyekwisha oga hana lazima ya 
kunawa isipokuwa miguu, maana amekwisha 
takata mwili wote. Nyinyi mmetakata, lakini si 
nyote.” ( 11 Yesu alimjua yule ambaye atamsaliti, 
ndiyo maana alisema: “Nyinyi mmetakata, lakini 
si nyote.”)

12 Alipokwisha waosha miguu na kuvaa 
tena vazi lake, aliketi mezani, akawaambia, “Je, 
mmeelewa hayo niliyowatendeeni?  13 Nyinyi 
mwaniita Mwalimu na Bwana, nanyi mwasema 
vyema, kwa kuwa ndimi.  14 Basi, ikiwa mimi 
niliye Bwana na Mwalimu nimewaosha nyinyi 
miguu, nanyi pia mnapaswa kuoshana miguu. 15 

Nimewapeni mfano, ili nanyi pia mfanye kama 
nilivyowafanyieni. 16 Kweli nawaambieni, mtumishi 
si mkuu kuliko bwana wake, wala mtume si mkuu 
kuliko yule aliyemtuma. 17 Basi, ikiwa mwayajua 
hayo, mtakuwa na heri mkiyatekeleza.

“Sasa Mwana wa Mtu ametukuzwa, naye Mungu 
ametukuzwa ndani yake. 32 Na kama utukufu wa 
Mungu umefunuliwa ndani ya Mwana, basi, naye 
Mungu ataudhihirisha utukufu wa Mwana ndani 
yake mwenyewe, na atafanya hivyo mara.

33 “Watoto wangu, bado niko nanyi kwa muda 
mfupi tu. Mtanitafuta, lakini sasa nawaambieni 
yale niliyowaambia viongozi wa Wayahudi: 
‘Niendako nyinyi hamwezi kwenda!’ 34 Nawapeni 
amri mpya: Pendaneni; pendaneni kama 
nilivyowapenda nyinyi.  35 Mkipendana, watu 
wote watajua kwamba nyinyi ni wanafunzi 
wangu.”

Injili ya Bwana, Usifiwe wewe, Ee Kristo

Mahubiri 

 ÐSoma mahubiri ambayo yatakuwa 
yametumwa kwako kwa njia ya barua 

au barua pepe au usikilize tu kama 
ibada inarushwa mubashara.

 Î Wimbo unaotuita sisi kuwa na 
unyenyekevu kwa ajili ya huduma

 ÐMchungaji anaweze kuwaalika washarika 
kunawa mikono kama alama ya upendo 
na nidhamu na kielelezo cha kumjali jirani.

 ÐUnaweza kunawa mikono yako 
mwenyewe, ukitumia maji yaliyo 
kwenye bakuli, ukikumbuka 
upendo wa Yesu kwa jirani.

 Î Wimbo: Wakati wa kunawa mikono, 
wimbo kama “Sioshwi dhambi (TMW/Tenzi 
za Rohoni) au wimbo unaofanana na huo 
unaweza kuimbwa.

MAOMBEZI

Sala kuu ya maombezi:

 ÐSala ya mchungaji/kiongozi 
inaweza ikaombwa huku kukiwa 
na vipindi vya kukaa kimya.

Tuombe:

Katika kipindi hiki cha kujizuia na 
kupunguza mikusanyiko ya watu, wakati 
mwili wa Kristo hauwezi kukutana mahali 
pamoja, tunakutana katika sehemu tulipo 
-nyumbani, vyumbani, chumbani kwa njia 
ya Roho Mtakatifu tukikuita wewe, Ee 
Mungu. [kimya kwa kifupi]

Uwape viongozi wako katika kanisa ujasiri 
na hekima ili maamuzi yao yaweze kuleta 
mema kwa kila mtu. Uwape wale wote 
wenye mamlaka katika taifa na mitaa 
kuweka kanuni nzuri za afya kwa ajili ya 
ustawi wa watu wote na kuongeza juhudi 
za kuzuia kuenea kwa magonjwa yote 
yanayowapata wanadamu. [kimya kwa 
kifupi]

Waponye wagonwa, waimarishe wazee 
na walio katika mazingira hatarishi, na 
uwalinde wote kutokana na kuenea kwa 
virusi vya COVID-19. [kimya kwa kifupi]

Uwape sehemu na makazi wakimbizi 
walio katika kambi mbalimbali bila maji 
yanayotiririka na vifaa vya usafi. [kimya 
kwa kifupi]

Uwape nafasi na msaada wale walio katika 
uhusiano na familia zenye ukatili hasa wa 
kijinsia na watoto na sasa wamefungiwa 
nyumbani mwao. [kimya kwa kifupi]

Waimarishe wote wanaotoa huduma za 
kichungaji, wawe na sikio la kusikia, na 
uwawezeshe kutoa msaada kwa njia 
yoyote. [kimya kwa kifupi]

Waimarishe na kuwalinda watenda kazi wa 
afya ambao si tu wanapambana na virusi 
vya COVID-19 lakini pia wanawahangaikia 
watu wengi wenye magonjwa mengine 
kama, saratani, magonjwa ya moyo, na 
mengine tunayoyatangaza au tuliyo nayo 
kimya kimya ndani ya mioyo yetu… [kimya 
kirefu]

Mungu, umhurumie mwanadamu na 
uuhurumie uumbaji wako. [kimya kwa 
kifupi]

Tukikushukuru kwa ajili ya ushirika wa 
watakatifu, na Dietrich Bonhoeffer, na 
wafia dini, ambao tunawakumbuka pamoja 
na wale waliofariki miongoni mwetu katika 
siku hii, uwashike na kuwakumbatia katika 
mikono yako kwa upole pamoja na wote 
watakaofariki usiku huu.

Usikie kuomba kwetu, Ee Mungu, mwenye 
huruma kuu. Amen

Kuacha tupu Madhabahu (au 
kona yetu ya ibada nyumbani) 

 ÐKristo ni mpweke. Kusubiri kunatokea 
katika kutengwa. Lakini, katika hali hii 
ya upweke, tunakaa pamoja ndani ya 
tumaini la huruma ya Mungu isiyopimika.

 ÐMadhabahu inaweza kusafishwa ili 
kupaacha tupu patakatifu, au alama 
zote za ibada nyumbani zinaweza 
kuondolewa na kuacha meza tupu. 

 ÐWakati huu, isomwe au 
iimbwe Zaburi 88.

Zaburi 88

1Ee Mwenyezi-Mungu, mwokozi wangu, 
ninalia mchana kutwa, 
na usiku nakulalamikia.

2Sala yangu ikufikie, 
usikilize kilio changu.

3Maafa mengi yamenipata, 
nami niko karibu kufa.

4Ninaonekana kama mtu anayekufa, 
nguvu zangu zote zimeniishia.

5Nimesahauliwa kati ya wafu, 
kama waliouawa, walioko kaburini; 
kama wale ambao huwakumbuki tena, 
ambao wametengwa na ulinzi wako.

6Umenitupa katika kina cha kaburi; 
katika sehemu za giza na kina kikuu.

7Hasira yako imenilemea; 
umenisonga kwa mawimbi yako yote.

8Umewafanya rafiki zangu waniepe, 
umenifanya kuwa chukizo kwao. 
Nimefungwa ndani, wala siwezi kutoroka;

9macho yangu yamefifia kwa huzuni. 
Kila siku nakulilia, ee Mwenyezi-Mungu; 
ninakunyoshea mikono yangu.

10Je, wewe huwatendea wafu maajabu yako? 
Je, mizimu hufufuka na kukusifu?

11Je, fadhili zako zinatajwa kaburini, 
au uaminifu wako kwenye makao ya maangamizi?

12Je, maajabu yako yanajulikana humo gizani, 
au wema wako katika nchi ya waliosahauliwa?

13Lakini mimi nakulilia, ee Mwenyezi-Mungu; 
kila asubuhi nakuletea ombi langu.

14Mbona ee Mwenyezi-Mungu wanitupilia mbali? 
Kwa nini unanificha uso wako?

15Nimeteseka na kukaribia kifo tangu ujana wangu; 
nateseka kwa mapigo yako, niko hoi kabisa.

16Ghadhabu yako imeniwakia; 
mashambulio yako ya kutisha yananiangamiza.

17Yananizunguka kama mafuriko mchana kutwa; 
yananizingira yote kwa pamoja.

18Umewafanya rafiki na wenzangu wote waniepe; 
giza ndilo limekuwa mwenzangu.

 ÐMwisho wa Ibada uwe wa kimya

IJUMAA TAKATIFU

Kama ilivyosemwa kwenye utangulizi liturgia ya 
Ijumaa Kuu haihusu kurudi kwenye msalaba 
miaka elfu mbili iliyopita kama mchezo wa 
filamu. Liturgia ya Ijumaa Kuu inasisitiza 
juu ya maombi na ina sura mbili muhimu: 
msalaba kama mti wa kifo na msalaba kama 
mti wa uzima. Maombi yetu yanafanyika kwa 
imani kuwa Mungu anatusikia, na katika 
ufahamu kuwa Kristo anaishi. Maombi yetu 
hayaturudishi nyuma lakini yanatupeleka 
mbele kwenye maeneo mengi ya mateso katika 
dunia inayotuzunguka, kwenye sehemu nyingi 
ambazo Yesu anasulibishwa hata leo. 

“Maombi ya kutakiana heri” yanaonyesha 
mfano wa ombi hili. Katika maombi haya 
tunataja haja za dunia nzima. Tunafanya hivyo 
kwa sauti, nyumbani mwetu, katika ibada 
zinazorushwa mubashara, na katika kila njia 

iliyopo. Baadaye tunakuwa kimya. Tunaomba 
sala ya kimya tukiuuzunguka msalaba, ambao 
pengine umewekwa juu ya meza, au umelazwa 
kwenye sakafu pamoja na mishumaa michache. 
Tunasongea msalabani kila mmoja akiwa na 
mizigo yake pamoja na mizigo ya marafiki zetu 
na tunaikabidhi kwa Kristo.

A. Ibada mubashara: Unaweza kuanza 
kwa kuweka msalaba mkubwa 
mahali patakatifu. 

B. Ibada isiyo mubashara au bila 
kurekodi: unaweza kuweka msalaba 
mezani pako au kwenye kiango 
kwenye kona yako ya kufanya 
maombi ndani ya nyumba.

SALA KWA NJIA YA ZABURI

 Ð Ibada inaanza kwa sala na zaburi

Mwenyezi Mungu, uiangalie familia yako 
kwa huruma iliyojaa upendo, ambao 
Bwana wetu Yesu Kristo alikuwa tayari 
kusalitiwa, na kupelekwa kwenye mikono 
ya wenye dhambi, na kuteseka hadi 
kufa msalabani; ambaye sasa anaishi na 
kumiliki pamoja nawe na Roho Mtakatifu, 
Mungu mmoja, sasa na hata milele. Amen. 
Amen.

 ÐOmba kwa kutumia Zaburi:

A. Ibada mubashara: unaweza 
kuimba au kusoma Zaburi na 
kuitikia kama hivi, “Ee Bwana, 
usiwe mbali nami; Ewe msaada 
wangu, uje upesi unisaidie.”

B. Ibada isiyo mubashara au bila 
kurekodi: Soma zaburi kwa kimya 
au kwa sauti.

ZABURI 22

1Mungu wangu, Mungu  
wangu, mbona umeniacha? 
Mbona uko mbali sana  
kunisaidia, 
mbali na maneno ya kilio changu?

2Ee Mungu wangu, nalia mchana lakini hujibu; 
napiga yowe usiku, lakini nafuu sipati.

3Hata hivyo, wewe ni mtakatifu; 
wewe watawala na kusifiwa na Waisraeli.

4Wazee wetu walikutegemea; 
walikutegemea, nawe ukawaokoa.

5Walikulilia wewe, wakaokolewa; 
walikutegemea, nao hawakuaibika.

6Lakini mimi ni mdudu tu, wala si mtu; 
nimepuuzwa na kudharauliwa na watu.

7  Wote wanionao hunidhihaki; 
hunifyonya na kutikisa vichwa vyao.

8  Husema: “Alimtegemea Mwenyezi-Mungu, 
basi, Mungu na amkomboe! 
Kama Mungu anapendezwa naye, 
basi, na amwokoe!”

9Lakini ndiwe uliyenitoa tumboni mwa mama 
yangu, 
uliniweka salama kifuani pa mama yangu.

10Nimekutegemea tangu kuzaliwa kwangu. 
Tangu nilipozaliwa wewe umekuwa Mungu wangu.

11Usikae mbali nami, kwani taabu imekaribia; 
wala hakuna wa kunisaidia.

12Maadui wengi wanizunguka kama fahali; 
wamenisonga kama fahali wakali wa Bashani!

13Wanafunua vinywa vyao kama simba, 
tayari kushambulia na kurarua.

14Nimekwisha kama maji yaliyomwagika; 
mifupa yangu yote imeteguka; 
moyo wangu ni kama nta, 
unayeyuka ndani mwangu.

15Koo langu limekauka kama kigae; 
ulimi wangu wanata kinywani mwangu. 
Umeniacha kwenye mavumbi ya kifo.

16Genge la waovu limenizunguka; 
wananizingira kama kundi la mbwa; 
wamenitoboa mikono na miguu.

17Nimebaki mifupa mitupu; 
maadui zangu waniangalia na kunisimanga.

18 Wanagawana nguo zangu, 
na kulipigia kura vazi langu.

19Lakini wewe ee Mwenyezi-Mungu, usikae 
mbali nami; 
ewe msaada wangu, uje haraka kunisaidia.

20Iokoe nafsi yangu mbali na upanga, 
yaokoe maisha yangu makuchani 
mwa mbwa hao!

21Uniokoe kinywani mwa simba; iokoe nafsi 
yangu dhaifu. 
toka pembe za nyati hao.

22Nitawasimulia ndugu zangu matendo yako; 
nitakusifu kati ya kusanyiko lao:

23Enyi mnaomcha Mwenyezi-Mungu, msifuni! 
Mtukuzeni enyi wazawa wote wa Yakobo! 
Mcheni Mungu enyi wazawa wote wa Israeli!

24Maana yeye hapuuzi au kudharau unyonge 
wa mnyonge; 
wala hajifichi mbali naye, 
ila humsikia anapomwomba msaada.

25Kwa sababu yako ninakusifu 
katika kusanyiko kubwa la watu; 
nitatimiza ahadi zangu mbele yao wakuchao.

26Maskini watakula na kushiba; 
wanaomtafuta Mwenyezi-Mungu watamsifu. 
Mungu awajalie kuishi milele!

27Ulimwengu wote utakumbuka na kumrudia 
Mwenyezi-Mungu; 
jamaa zote za mataifa zitamwabudu.

28Maana Mwenyezi-Mungu ni mfalme; 
yeye anayatawala mataifa.

29Wenye kiburi wote duniani watasujudu mbele 
yake; 
wote ambao hufa watainama mbele yake, 
wote ambao hawawezi kudumisha uhai wao.

30Vizazi vijavyo vitamtumikia; 
watu watavisimulia habari za Mwenyezi-Mungu,

31watatangaza matendo yake ya wokovu. 
Watu wasiozaliwa bado wataambiwa: 

“Mwenyezi-Mungu ndiye aliyefanya hayo!”

NENO

INJILI YA YOHANA 18:1 - 19:42

Injili Takatifu kama ilivyoandikwa na Yoha-
na: Utukufu una wewe, Ee Bwana.

1 Yesu alipokwisha sema hayo, alikwenda 
ngambo ya kijito Kedroni, pamoja na wanafunzi 
wake. Mahali hapo palikuwa na bustani, naye 
Yesu akaingia humo pamoja na wanafunzi wake. 2 

Yuda, aliyemsaliti Yesu, alipajua mahali hapo 
kwani mara nyingi Yesu alikutana na wanafunzi 
wake huko. 3 Basi, Yuda alichukua kikosi cha 

askari na walinzi kutoka kwa makuhani wakuu 
na Mafarisayo, akaja nao bustanini wakiwa 
na taa, mienge na silaha.  4 Yesu, hali akijua 
yote yatakayompata, akatokea, akawauliza, 

“Mnamtafuta nani?”  5 Nao wakamjibu, “Yesu 
Mnazareti!” Yesu akawaambia, “Mimi ndiye.” 
Msaliti Yuda alikuwa amesimama hapo pamoja 
nao.

6 Basi, Yesu alipowaambia: “Mimi ndiye,” 
wakarudi nyuma, wakaanguka chini.  7 Yesu 
akawauliza tena, “Mnamtafuta nani?” Wakamjibu, 

“Yesu Mnazareti!”  8 Yesu akawaambia, 

“Nimekwisha waambieni kwamba mimi ndiye. 
Basi, kama mnanitafuta mimi, waacheni hawa 
waende zao.” ( 9 Alisema hayo ili yapate kutimia 
yale aliyosema: “Wale ulionipa sikumpoteza 
hata mmoja.”)  10 Simoni Petro alikuwa na 
upanga; basi, akauchomoa, akamkata sikio 
la kulia mtumishi wa kuhani mkuu. Mtumishi 
huyo aliitwa Malko. 11 Basi, Yesu akamwambia 
Petro, “Rudisha upanga wako alani. Je, nisinywe 
kikombe cha mateso alichonipa Baba?”

12 Kile kikosi cha askari, mkuu wake na 
walinzi wa Wayahudi walimkamata Yesu, 
wakamfunga  13 na kumpeleka kwanza kwa 
Anasi; Anasi alikuwa baba mkwe wa Kayafa 
ambaye alikuwa kuhani mkuu mwaka huo. 14 

Huyo Kayafa ndiye aliyekuwa amewashauri 
Wayahudi kwamba ni afadhali mtu mmoja afe 
kwa ajili ya watu.

15 Simoni Petro pamoja na mwanafunzi 
mwingine walimfuata Yesu. Huyo mwanafunzi 
mwingine alikuwa anajulikana kwa kuhani 
mkuu, hivyo aliingia pamoja na Yesu ndani ya 
ukumbi wa kuhani mkuu. 16 Lakini Petro alikuwa 
amesimama nje, karibu na mlango. Basi, huyo 
mwanafunzi mwingine aliyekuwa anajulikana 
kwa kuhani mkuu alitoka nje akasema na mjakazi, 
mngojamlango, akamwingiza Petro ndani.  17 

Huyo mjakazi mngojamlango akamwuliza Petro, 
“Je, nawe pia ni mmoja wa wanafunzi wa mtu 
huyu?” Petro akamwambia, “Si mimi!”

18 Watumishi na walinzi walikuwa wamewasha 
moto kwa sababu kulikuwa na baridi, wakawa 
wanaota moto. Naye Petro alikuwa amesimama 
pamoja nao akiota moto.

19 Basi, kuhani mkuu akamwuliza Yesu juu 
ya wanafunzi wake na mafundisho yake.  20 

Yesu akamjibu, “Nimesema na kila mtu daima 
hadharani. Kila mara nimefundisha katika 
masunagogi na hekaluni, mahali wanapokutana 
Wayahudi wote; na wala sijasema chochote 
kwa siri.  21 Kwa nini waniuliza mimi? Waulize 
wale waliosikia nini niliwaambia. Wao wanajua 
niliyowaambia.”  22 Alipokwisha sema hayo 
mlinzi mmoja aliyekuwa amesimama hapo 
akampiga kofi akisema, “Je, ndivyo unavyomjibu 
kuhani mkuu?”  23 Yesu akamjibu, “Kama 
nimesema vibaya, onesha huo ubaya; lakini 
ikiwa nimesema vema, mbona wanipiga?”  24 

Basi, Anasi akampeleka Yesu akiwa amefungwa, 
kwa kuhani mkuu Kayafa.

25 Petro alikuwa hapo akiota moto. Basi, 
wakamwuliza, “Je, nawe pia si mmoja wa 
wanafunzi wake?” Yeye akakana na kusema, 

“Si mimi!”  26 Mmoja wa watumishi wa kuhani 
mkuu, jamaa wa yule aliyekatwa sikio na 
Petro, akamwuliza, “Je, mimi sikukuona wewe 
bustanini pamoja naye?” 27 Petro akakana tena; 
mara jogoo akawika.

Sala ya kimya au kurudia fungu moja la 
wimbo 

28 Basi, walimchukua Yesu kutoka kwa Kayafa, 
wakampeleka ikulu. Ilikuwa alfajiri, nao ili waweze 
kula Pasaka, hawakuingia ndani ya ikulu wasije 
wakatiwa unajisi. 29 Kwa hiyo, Pilato aliwaendea 
nje, akasema, “Mna mashtaka gani juu ya mtu 
huyu?”  30 Wakamjibu, “Kama huyu hanga-
likuwa mwovu hatungalimleta kwako.” 31 Pilato 
akawaambia, “Haya, mchukueni nyinyi wenyewe, 
mkamhukumu kufuatana na sheria yenu.” 
Wayahudi wakamjibu, “Sisi hatuna mamlaka ya 
kumwua mtu yeyote.” ( 32 Ilifanyika hivyo yapate 
kutimia maneno aliyosema Yesu kuonesha 
atakufa kifo gani.) 33 Pilato akaingia tena ndani 
ya ikulu, akamwita Yesu na kumwuliza: “Ati 
wewe ndiye Mfalme wa Wayahudi?”  34 Yesu 
akamjibu, “Je, hayo ni maneno yako au wengine 
wamekuambia habari zangu?” 35 Pilato akamjibu, 

“Je, ni Myahudi mimi? Taifa lako na makuhani 
wamekuleta kwangu. Umefanya nini?”  36 Yesu 
akamjibu, “Ufalme wangu si wa ulimwengu huu. 
Kama ufalme wangu ungekuwa wa ulimwengu 
huu, watumishi wangu wangenipigania nisitiwe 
mikononi mwa Wayahudi. Lakini sasa ufalme 
wangu si wa hapa.” 37 Hapo Pilato akamwambia, 

“Basi, wewe ni Mfalme?” Yesu akajibu, “Wewe 
umesema kwamba mimi ni Mfalme. Mimi 
nimezaliwa kwa ajili hiyo; na kwa ajili hiyo 
nimekuja ulimwenguni kuwaambia watu juu ya 
ukweli. Kila mtu wa ukweli hunisikiliza.” 38 Pilato 
akamwambia, “Ukweli ni kitu gani?”

Pilato alipokwisha sema hayo, aliwaendea 
tena Wayahudi nje, akawaambia, “Mimi sioni 
hatia yoyote kwake.  39 Lakini, mnayo desturi 
kwamba mimi niwafungulie mfungwa mmoja 
wakati wa Pasaka. Basi, mwataka niwafungulieni 



 13

Mfalme wa Wayahudi?” 40 Hapo wakapiga kelele: 
“La! Si huyu ila Baraba!” Naye Baraba alikuwa 
mnyanganyi.

1 Basi, Pilato akaamuru Yesu achukuliwe, 
apigwe viboko.  2 Nao askari wakasokota taji 
ya miiba, wakamtia kichwani, wakamvika na 
joho la rangi ya zambarau. 3 Wakawa wanakuja 
mbele yake na kusema: “Shikamoo, Mfalme wa 
Wayahudi!” Wakampiga makofi. 4 Pilato akatoka 
nje tena, akawaambia, “Tazameni, namleta nje 
kwenu, mpate kujua kwamba mimi sikuona 
hatia yoyote kwake.”  5 Basi, Yesu akatoka 
nje amevaa taji ya miiba na joho la rangi ya 
zambarau. Pilato akawaambia, “Tazameni! Mtu 
mwenyewe ni huyo.” 6 Makuhani wakuu na walinzi 
walipomwona wakapaza sauti: “Msulubishe! 
Msulubishe!” Pilato akawaambia, “Mchukueni 
basi, nyinyi wenyewe mkamsulubishe, kwa 
maana mimi sikuona hatia yoyote kwake.”  7 

Wayahudi wakamjibu, “Sisi tunayo sheria, na 
kufuatana na sheria hiyo, ni lazima afe, kwa 
sababu alijifanya kuwa Mwana wa Mungu.”

8 Pilato aliposikia maneno hayo akazidi 
kuogopa.  9 Basi, akaingia ndani ya ikulu 
tena, akamwuliza Yesu, “Umetoka wapi 
wewe?” Lakini Yesu hakumjibu neno. 10 Hivyo 
Pilato akamwambia, “Husemi nami? Je, hujui 
kwamba ninayo mamlaka ya kukufungua na 
mamlaka ya kukusulubisha?” 11 Yesu akamjibu, 

“Hungekuwa na mamlaka yoyote juu yangu 
kama hungepewa na Mungu. Kwa sababu hiyo, 
yule aliyenikabidhi kwako ana dhambi kubwa 
zaidi.”  12 Tangu hapo, Pilato akawa anatafuta 
njia ya kumwachilia, lakini Wayahudi wakapiga 
kelele: “Ukimwachilia huyu mtu, wewe si rafiki 
yake Kaisari; kila mtu anayejifanya kuwa mfalme 
humpinga Kaisari!”  13 Basi, Pilato aliposikia 
maneno hayo akamleta Yesu nje, akaketi juu 
ya kiti cha hukumu, mahali paitwapo “Sakafu 
ya Mawe” (kwa Kiebrania, Gabatha).

14 Ilikuwa yapata saa sita mchana, siku 
ya maandalio ya Pasaka. Pilato akawaambia 
Wayahudi, “Tazameni, Mfalme wenu!”  15 

Wao wakapaza sauti: “Mwondoe! Mwondoe! 
Msulubishe!” Pilato akawauliza, “Je, nimsulubishe 
Mfalme wenu?” Makuhani wakuu wakajibu, “Sisi 
hatuna mfalme isipokuwa Kaisari!”  16 Hapo, 
Pilato akamtia Yesu mikononi mwao ili asulubiwe.

Sala ya kimya au kurudia fungu moja la 
wimbo 

Basi, wakamchukua Yesu. 17 Naye akatoka akiwa 
amejichukulia msalaba wake kwenda mahali 
paitwapo “Fuvu la Kichwa” (kwa Kiebrania 
Golgotha). 18 Hapo ndipo walipomsulubisha, na 
pamoja naye waliwasulubisha watu wengine 
wawili; mmoja upande wake wa kulia na 
mwingine upande wake wa kushoto, naye Yesu 
katikati. 19 Pilato aliandika ilani akaiweka juu ya 
msalaba. Nayo ilikuwa imeandikwa hivi: “Yesu 
Mnazareti, Mfalme wa Wayahudi.” 20 Wayahudi 
wengi waliisoma ilani hiyo, maana mahali hapo 
aliposulubiwa Yesu palikuwa karibu na mji. Tena 
ilani hiyo ilikuwa imeandikwa kwa Kiebrania, 
Kilatini, na Kigiriki.  21 Basi, makuhani wakuu 
wakamwambia Pilato, “Usiandike: ‘Mfalme wa 
Wayahudi,’ ila ‘Yeye alisema, Mimi ni Mfalme 
wa Wayahudi.’” 22 Pilato akajibu, “Niliyoandika, 
nimeandika!”

23 Askari walipokwisha msulubisha Yesu, 
walizichukua nguo zake, wakazigawa mafungu 
manne, fungu moja kwa kila askari. Walichukua 
pia na kanzu yake; kanzu hiyo ilikuwa imefumwa 
kwa kipande kimoja tu, bila mshono. 24 Basi, hao 
askari wakashauriana: “Tusiipasue, ila tuipigie 
kura itakuwa ya nani.” Jambo hilo lilifanyika ili 
yatimie Maandiko Matakatifu yasemayo:

“Waligawana mavazi yangu, 
na nguo yangu wakaipigia kura.” 
Basi, ndivyo walivyofanya hao askari.

25 Karibu na msalaba wake Yesu walikuwa 
wamesimama mama yake, na dada ya 
mama yake, Maria mke wa Kleopa, na Maria 
Magdalene.  26 Yesu alipomwona mama yake, 
na karibu naye amesimama yule mwanafunzi 
aliyempenda, akamwambia mama yake, 

“Mama! Tazama, huyo ndiye mwanao.” 27 Halafu 
akamwambia yule mwanafunzi, “Tazama, huyo 
ndiye mama yako.” Na tangu saa ile huyo 
mwanafunzi alimchukua akae nyumbani kwake.

28 Kisha, Yesu aliona kwamba yote yalikuwa 
yametimia; na, ili Maandiko Matakatifu yapate 
kutimia, akasema, “Naona kiu.” 29 Hapo palikuwa 
na bakuli limejaa siki. Basi, wakachovya sifongo 

katika hiyo siki, wakaitia juu ya ufito wa husopo, 
wakamwekea mdomoni.  30 Yesu alipokwisha 
pokea hiyo siki, akasema, “Yametimia!” Kisha 
akainamisha kichwa, akatoa roho.

Sala ya kimya au kurudia fungu moja la 
wimbo 

31 Ilikuwa Ijumaa, siku ya Maandalio. Kwa hiyo, 
kusudi miili isikae msalabani siku ya Sabato, 
maana siku hiyo ya Sabato ilikuwa siku kubwa, 
Wayahudi walimwomba Pilato miguu ya hao 
waliosulubiwa ivunjwe na miili yao iondolewe. 32 
Basi, askari walikwenda, wakaivunja miguu ya 
yule mtu wa kwanza na yule wa pili ambao 
walikuwa wamesulubiwa pamoja na Yesu.  33 

Lakini walipomfikia Yesu, waliona kwamba 
alikwisha kufa, kwa hivyo hawakumvunja 
miguu. 34 Lakini askari mmoja alimtoboa ubavuni 
kwa mkuki, na mara ikatoka damu na maji. ( 35 

Naye aliyeona tukio hilo ameshuhudia ili nanyi 
mpate kuamini. Na hayo aliyosema ni ukweli, 
tena yeye anajua kwamba anasema ukweli). 36 

Jambo hilo lilitendwa ili Maandiko Matakatifu 
yatimie: “Hapana hata mfupa wake mmoja 

utakaovunjwa.”  37 Tena Maandiko mengine 
yanasema: “Watamtazama yule waliyemtoboa.”

38 Baada ya hayo, Yosefu, mwenyeji wa 
Arimathaya, alimwomba Pilato ruhusa ya kuu-
chukua mwili wa Yesu. (Yosefu alikuwa mfuasi 
wa Yesu, lakini kwa siri, maana aliwaogopa 
viongozi wa Wayahudi). Basi, Pilato akamruhusu. 
Hivyo Yosefu alikwenda, akauondoa mwili wa 
Yesu.  39 Naye Nikodemo ambaye hapo awali 
alikuwa amemwendea Yesu usiku, akaja akiwa 
amechukua mchanganyiko wa manemane na 
ubani kiasi cha kilo thelathini. 40 Basi, waliutwaa 
mwili wa Yesu, wakaufunga sanda pamoja na 
manukato kufuatana na desturi ya Wayahudi 
katika kuzika.  41 Mahali hapo aliposulubiwa 
Yesu palikuwa na bustani, na katika bustani 
hiyo kulikuwa na kaburi jipya ambalo hakutiwa 
bado mtu yeyote ndani yake. 42 Basi, kwa saba-
bu ya shughuli za Wayahudi za maandalio ya 
Sabato, na kwa vile kaburi hilo lilikuwa karibu, 
wakamweka Yesu humo.

Hili ni Injili ya Bwana. Sifa ni kwako, Ee 
Kristo

MAHUBIRI

 ÐSoma mahubiri ambayo umetumiwa kwa 
barua au barua pepe, au sikiliza mahubiri 
katika ibada inayorushwa mubashara..

 Î Changua wimbo unaoomboleza mateso 
ya Yesu msalabani na zile zinazoonesha 
tumaini la msalaba kama mti wa uzima.

MAOMBEZI 

MAOMBEZI YA KUTAKIANA HERI 

 ÐKaa kimya kwa kifupi baada ya kila ombi 

Tuombe kwa ajili ya ndugu duniani kote:
• Kwa ajili ya kanisa zima duniani kote… 

(hasa kwa ajili ya wote wanaotoa hudu-
ma ya kichungaji na huduma zote za 
uponyaji, kiroho na kimwili)

• Kwa aliji wale wenye mamlaka katika 
ofisi za umma… (hasa wapate hekima 
na maono sahihi katika nyakati hizi za 
majanga) 

• Kwa ajili ya wahitaji (hasa wagonjwa, na 
wale ambao wameachwa bila msaada 
kimwili, kiroho, kiakili, kifedha, na kijamii 
kwa sababu ya virusi vya COVID-19)

• Kwa ajili ya wahudumu wa sekta ya afya, 
watumishi, wanasanyansi na watafiti wa-
naotafuta namna ya kutokomeza janga 
la virusi vya COVID-19

• Kwa ajili ya wale waliochanganyikiwa na 
wenye mashaka nyakati hizi …

• Kwa ajili ya wale wanaoijaribu imani 
yao…

• Kwa ajili ya wale wanaojiandaa kwa 
ubatizo…

• Kwa ajili ya wale wasiomwamini Yesu 
Kristo… 

• Kwa ajili ya wale wasiomwamini Mungu… 
• Kwa ajili ya uumbaji wote…

Na mwisho tuombe: 
Baba yetu uliye mbingu,  
Jina lako litukuzwe, 
Ufalme wako uje, 
mapenzi yako yatimizwe, 
hapa duniani kama huko mbinguni; 
utupe leo riziki yetu, 
Utusamehe makosa yetu,  
kama sisi tunavyowasamehe waliotukosea. 
Usitutie majaribuni,  
lakini utuokoe kutoka uovu. 
Kwa kuwa ufalme ni wako, na nguvu,  
na utukufu hata milele. Amen.

Maandamano na/au Maombi 
Kuuzunguka Msalaba

A. Ibada mubashara: kuandamana na 
msalaba mkubwa kuzunguka kanisa 
na itikio lifuatalo (likisemwa mara 
tatu kwa kupumzika kwa muda)

B. Ibada isiyo mubashara au bila 
kurekodi: unaweza kusoma somo 
hili unapotafakari ukiwa karibu na 
msalaba.

Tazama, msalaba wenye kutoa uzima,  
ambao Mwokozi wa dunia yote alitundikwa.
O, njooni, tumwabudu yeye.

 Î Kimya

Tazama, msalaba wenye kutoa uzima,  
ambao Mwokozi wa dunia yote alitundikwa.
O, njooni, tumwabudu yeye.

 Î Kimya

Tazama, msalaba wenye kutoa uzima,  
ambao Mwokozi wa dunia yote alitundikwa.
O, njooni, tumwabudu yeye.

Maombezi kuzunguka Msalaba 

 ÐMnaweza/unaweza kusali kwa kimya 
mkiwa/ukiwa mme/ume-zunguka msalaba, 
labda msalaba utakuwa umewekwa 
kwenye meza katika nyumba yenu/
yako, au umelazwa chini katika sakafu 
ukizungukwa na mishumaa. Kila mmoja 
aje jirani na msalaba na mizigo yake 
au ya wengine ili aikabidhi kwa Kristo

 ÐUnaweza kumaliza ibada 
na maneno haya:

Tunakuabudu, Ee Kristo, na kukubariki.
Kwa njia ya msalaba wako mtakatifu um-
eukomboa ulimwengu.

UFUFUO WA BWANA WETU  
MKESHA WA PASAKA 
Mkesha wa Pasaka umeainisha harakati nne 
ambazo zote zinaonesha njia [ya Msalaba]. 
Tunaiangalia njia hii sasa kwa utaratibu ulio rahisi. 
Mwanzoni mwa liturgia, badala ya kuwasha moto 
mkubwa usiku, tunawasha mshumaa mdogo ndani 
ya nyumba zetu. Labda jua limekwisha kuzama na 
sasa ni giza. Kama ibada inarushwa mubashara, 
tunaweza kuwasha mshumaa mpya wa Pasaka. 
Tunapita kutoka giza kwenda kwenye nuru.

Na baadaye tunasikiliza. Simulizi kuu za njia 
ya Mungu pamoja nasi zinarudiwa. Badala ya 
masomo kumi na mbili, tunapendekeza ma-
somo matano yanayolenga njia hii: Uumbaji 
(Mwanzo 1:1-2:4a), kutoka (Kutoka 14:10-31; 
15:20-21), bonde la mauti (Ezekieli 37:1-140, 
Yona (Yona 1:1-2:1), Daniel na vijana watatu 
ndani ya tanuru la moto (Danieli 3:1-14) na 
kumalizia na habari kuu ya mapito ya Kristo: 
Ufufuo wa Kristo kutoka kwa wafu na Kristo 
kumtokea Mariamu Magadalena bustanini. 

Tunaingizwa katika njia hii kwa njia ya ubati-
zo na hivyo katika usiku huu, kwa ajili ya wale 
ambao hawawezi kukusanyika kusherehekea 
Ekaristi [Takatifu], tunashukuru na kukiri ubatizo 
wetu, unaotuunganisha sisi na waumini wote 
duniani kote na wale waliofariki kwenda katika 
ushirika wa watakatifu na uumbaji wote unaoim-
ba sifa za Kristo Mfufuka. Katika sifa hii tuna-
tumwa, tukiwa na tumaini la ndani, tukitazamia, 
na kuugua pamoja na uumbaji wote, tukisubiri 
siku tutakayopata nafasi ya kujumuika tena.

A. Ibada mubashara: madhabahuni, 
unaweza kusimama mbele ya 
mshumaa wa Pasaka, jirani ya 
sehemu ya chombo cha kubatizia. 

B. Ibada isiyo mubashara au bila 
kurekodi: unaweza kuwasha mshumaa 
na bakuli la maji juu ya meza.

KUANZA IBADA

 ÐWasha mshumaa wa Pasaka au 
mshumaa ulioko kwenye meza yako.

Nuru ya Yesu, inayoangaza katika utukufu, 
inaondoa giza ndani ya mioyo na akili zetu.
Tumshukuru Mungu.

 ÐTunasoma au kusikiliza „Tangazo la Pasaka“ 

Furahini, kwaya zote za malaika mbinguni!

Kristo ameshinda; Mwokozi aliyefufuka 
awaangazie. Huu ni usiku ambao Mwana-
Kondoo wa kweli amechinjwa.

Huu ni usiku: huu ni usiku.

Huu ni usiku ambao wana wa Israeli 
waliongozwa kupita katika bahari.Huu ni 
usiku: huu ni usiku.

Huu ni usiku ambao wale wote wanaomwa-
mini Kristo wanafanywa wapya kwa neema: 
Huu ni usiku: huu ni usiku.

Hivyo, katika usiku huu wa neema, 
pokea Ee Mungu, sifa zetu na shukrani,  
kwa ajili ya nuru ya ufufuo ya Bwana wetu 
Yesu Kristo, 
inayotafsiriwa ndani ya mshumaa huu 
unaowaka.

Tunaimba utukufu wa nguzo hizi za moto, 
mwanga usiozimika 
hata kama nuru yake imegawanyika na 
kuazimwa.

Kwa kuwa imetengenezwa kwa nta ya asali 
ya nyuki, watumishi wako, 
wametengeza kitu kwa ajili ya mshumaa huu.

Huu ni usiku ambao mbingu na nchi 
zimeungana - vitu vya mwili na vitu vya 
ki-Mungu.

Huu ni usiku: huu ni usiku.

Kwa hiyo, tunakuomba, Ee Mungu, 
kwamba mshumaa huu, unaowaka kwa 
heshima ya Jina lako, 
utaendelea kushinda giza la usiku 
na kuungana na nuru ya mbinguni.

Kristo Nyota ya Asubuhi, aukute ukiende-
lea kuwa, 
kwamba Nyota ya Asubuhi isiyozama, 

Nyota ile ya Asubuhi ambayo, imeangaza 
kutoka kaburini, 
kwa imani inaangazia makabila yote ya 
wanadamu.

Na tunaomba, Ee Mungu, uliongoze, uli-
tawale, na ulitunze  
kanisa zima na ulinzi wako unaoendelea, 
ukitupa amani wakati huu tunapoendelea 
kufurahia Pasaka; 
kwa yeye Bwana Yesu Kristo, Mwana wako, 
aishiye na kumiliki pamoja nawe na Roho 
Mtakatifu,  
Mungu mmoja, sasa na milele. 
Amen.

NENO

 ÐSOMO KUTOKA AGANO LA KALE: 
Somo linalenga uaminifu wa Mungu 
wakati wote wa historia ya wokovu. 
Njia ya Mungu mwenyewe na watu 
wa Mungu katika mapito ya majaribu 
na taabu nyingi. Unaweza kusoma 
masomo yote au kuchagua machache.

SOMO LA KWANZA: 
Mwanzo 1:1—2:4a

1 Hapo mwanzo, Mungu aliumba mbingu na 
dunia. 2 Dunia ilikuwa bila umbo na tupu. Giza 
lilikuwa limefunika vilindi vya maji na roho ya 
Mungu ilikuwa ikitanda juu ya maji.

3 Mungu akasema, “Mwanga uwe.” Mwanga 
ukawa. 4 Mungu akauona mwanga kuwa ni mwe-
ma. Kisha Mungu akautenganisha mwanga na 
giza, 5 mwanga akauita “Mchana” na giza akaliita 

“Usiku.” Ikawa jioni, ikawa asubuhi; siku ya kwanza.
6 Mungu akasema, “Anga liwe katikati ya 

maji, liyatenge maji sehemu mbili.”  7 Mungu 
akalifanya anga, akayatenga maji yaliyo juu ya 
anga na yale yaliyo chini ya anga hilo. Ikawa 
hivyo. 8 Mungu akaliita anga “Mbingu.” Ikawa 
jioni, ikawa asubuhi; siku ya pili.

9 Mungu akasema, “Maji yaliyo chini ya mbin-
gu na yakusanyike mahali pamoja, nchi kavu 
itokee.” Ikawa hivyo. 10 Mungu akapaita mahali 

pakavu “Nchi” na kusanyiko la maji akaliita 
“Bahari.” Mungu akaona kuwa ni vyema.

11 Kisha Mungu akasema, “Nchi na ioteshe 
mimea. Mimea izaayo mbegu, na miti izaayo 
matunda yenye mbegu.” Ikawa hivyo.  12 Basi, 
nchi ikaotesha mimea izaayo mbegu kwa jinsi 
yake, na miti izaayo matunda yenye mbegu kwa 
jinsi yake. Mungu akaona kuwa ni vyema.  13 

Ikawa jioni, ikawa asubuhi; siku ya tatu.
14 Mungu akasema, “Mianga na iweko angani, 

itenge mchana na usiku, ioneshe nyakati, majira, 
siku na miaka, 15 na ingae angani na kuiangazia 
dunia.” Ikawa hivyo.  16 Basi, Mungu akafanya 
mianga miwili mikubwa; ule mkubwa utawale 
mchana na ule mdogo utawale usiku; akafanya na 
nyota pia. 17 Mungu akaiweka mianga hiyo angani 
iiangazie dunia, 18 ipate kutawala mchana na usiku, 
na kuutenga mwanga na giza. Mungu akaona kuwa 
ni vyema. 19 Ikawa jioni, ikawa asubuhi; siku ya nne.

20 Mungu akasema, “Maji na yatoe makundi 
ya viumbe hai na ndege waruke angani.”  21 

Basi, Mungu akaumba wanyama wakubwa sana 
wa baharini na aina zote za viumbe vyote hai 
viendavyo na kujaa majini; akaumba na aina 
zote za ndege wote. Mungu akaona kuwa ni 
vyema. 22 Mungu akavibariki, akasema, “Zaeni, 
muongezeke, muyajaze maji ya bahari; nao 
ndege waongezeke katika nchi.” 23 Ikawa jioni, 
ikawa asubuhi; siku ya tano.

24 Mungu akasema, “Nchi na itoe aina zote 
za viumbe hai, wanyama wa kufugwa, viumbe 
vitambaavyo na wanyama wa porini wa kila aina.” 
Ikawa hivyo. 25 Basi, Mungu akafanya aina zote 
za wanyama wa porini, wanyama wa kufugwa, 
na viumbe vitambaavyo. Mungu akaona kuwa 
ni vyema.

26 Kisha Mungu akasema, “Tumfanye mtu 
kwa mfano wetu, kwa sura yetu; atawale samaki 
wa baharini, ndege wa angani, wanyama wa 
kufugwa, dunia yote na viumbe vyote vitam-
baavyo.”  27 Basi, Mungu akaumba mtu kwa 
mfano wake; naam, kwa mfano wake Mungu 
alimuumba. Aliwaumba mwanamume na mwa-
namke.  28 Mungu akawabariki na kuwaambia, 

“Zaeni muongezeke, mkaijaze nchi na kuimiliki; 
muwatawale samaki wa baharini, ndege wa an-
gani, na kila kiumbe hai kitembeacho duniani.”

29 Kisha Mungu akasema, “Tazama, nawape-
ni kila mmea duniani uzaao mbegu, na kila mti 
uzaao matunda yenye mbegu; mbegu zao au 
matunda yao yatakuwa chakula chenu. 30 Nao 
wanyama wote duniani, ndege wote wa angani, 
viumbe vyote vitambaavyo, naam, kila kiumbe 
chenye uhai, chakula chao kitakuwa majani yote 
ya mimea.” Ikawa hivyo. 31 Mungu akaona kila 
kitu alichokifanya kuwa ni chema kabisa. Ikawa 
jioni, ikawa asubuhi; siku ya sita.

1 Hivyo ndivyo mbingu na dunia zilivyokamilika 
pamoja na vitu vyote vilivyomo. 2 Siku ya saba 
Mungu alimaliza kazi yake yote aliyofanya; siku 
hiyo ya saba Mungu akapumzika baada ya 
kazi yake yote aliyofanya.  3 Mungu akaibariki 
siku ya saba na kuitakasa, kwa kuwa siku hiyo 
Mungu alipumzika baada ya kazi yake yote 
ya kuumba.  4 Hivyo ndivyo mbingu na dunia 
zilivyoumbwa.

Neno la Mungu, neno la uzima. 
Tumshukuru Mungu.

A. Ibada mubashara: wimbo wa 
ukombozi unaweza kuimbwa. 

B. Ibada isiyo mubashara au bila 
kurekodi: unaweza kukaa kimya 
kwa kifupi. 

SOMO LA PILI  
Kutoka 14:10-31; 15:20-21

10 Waisraeli walipotazama na kumwona Farao 
akija na jeshi lake dhidi yao, walishikwa na 
hofu kubwa, wakamlilia Mwenyezi-Mungu.  11 

Wakamwambia Mose, “Je, hapakuwa na 
makaburi ya kutosha nchini Misri hata ukatuleta 
tufie huku jangwani? Mbona umetutendea 
haya, kwa tututoa katika nchi ya Misri?  12 

Je, hatukukuambia mambo haya tulipokuwa 
bado Misri? Tulikuambia utuache tuendelee 
kuwatumikia Wamisri. Ingalikuwa afadhali 
kuwatumikia Wamisri kuliko kufia huku jangwani.”

13 Mose akawaambia Waisraeli, “Msiogope! 
Kaeni imara! Leo mtaona jinsi Mwenyezi-
Mungu atakavyowaokoa. Maana, hawa Wamisri 
mnaowaona leo, hamtawaona tena. 14 Mwenyezi-
Mungu atawapigania; nyinyi mnachotakiwa 
kufanya ni kutulia tu.”

15 Mwenyezi-Mungu akamwambia Mose, “Kwa 
nini mnanililia? Waambie Waisraeli waendelee 
mbele. 16 Inua fimbo yako na kuinyosha juu ya 
bahari. Maji yatagawanyika na Waisraeli wataweza 
kuvuka katikati ya bahari mahali pakavu.  17 

Mimi nitawafanya Wamisri kuwa wakaidi, nao 
watawafuatia katikati ya bahari; nami nitajipatia 
utukufu kutokana na kuangamizwa kwa Farao 
na jeshi lake, magari yake ya vita pamoja na 
wapandafarasi wake.  18 Naam, nitatukuka kwa 
kumwangamiza Farao na jeshi lake, pamoja na 
magari yake na wapandafarasi; nao Wamisri 
watajua kwamba mimi ndimi Mwenyezi-Mungu.”

19 Basi, malaika wa Mungu aliyekuwa mbele ya 
kundi la Waisraeli aliondoka akakaa nyuma yao. 
Na ule mnara wa wingu pia uliondoka mbele 
ukasimama nyuma yao,  20 ukakaa katikati ya 
Waisraeli na Wamisri. Lile wingu likawatia Wamisri 
giza, lakini likawaangazia Waisraeli usiku. Kwa 
hiyo, makundi hayo mawili, jeshi la Farao na 
kundi la Waisraeli, hayakukaribiana kucha.

21 Mose akaunyosha mkono wake juu ya 
bahari, naye Mwenyezi-Mungu akaisukuma 
bahari nyuma kwa upepo mkali toka mashariki. 
Upepo huo ulivuma usiku kucha, ukaigawa 
bahari sehemu mbili na katikati kukatokeza nchi 
kavu.  22 Waisraeli wakapita katikati ya bahari 
mahali pakavu, kuta za maji zikiwa upande wao 

wa kulia na wa kushoto. 23 Wamisri wakawafuata 
kwa kupitia nchi kavu iliyokuwa katikati ya 
bahari pamoja na farasi wao, magari yao ya 
vita na wapandafarasi wao wote.  24 Karibu na 
mapambazuko, Mwenyezi-Mungu aliliangalia 
jeshi la Wamisri kutoka katika ule mnara wa moto 
na ule mnara wa wingu, akalitia hofu kubwa. 25 

Aliyakwamisha magurudumu ya magari yao, 
yakawa yakienda kwa shida sana. Hapo Wamisri 
wakasema, “Tuwakimbie Waisraeli; Mwenyezi-
Mungu anawapigania Waisraeli dhidi yetu.”

26 Kisha Mwenyezi-Mungu akamwambia Mose, 
“Nyosha mkono wako juu ya bahari, ili maji yarudi 
na kuwafunika Wamisri pamoja na magari yao na 
wapandafarasi wao.” 27 Basi, Mose akaunyosha 
mkono wake juu ya bahari, na kulipopambazuka 
bahari ikarudia hali yake ilivyokuwa. Wamisri 
wakajaribu kuyakimbia maji lakini Mwenyezi-
Mungu akawasukumizia baharini.  28 Maji 
yakayafunika magari pamoja na wapandafarasi; 
jeshi lote la Farao lililokuwa limewafuatia 
Waisraeli likafa baharini. Hakunusurika Mmisri 
hata mmoja. 29 Lakini Waisraeli walipita katikati 
ya bahari mahali pakavu, kuta za maji zikiwa 
zimesimama upande wao wa kulia na wa kushoto.

30 Siku hiyo Mwenyezi-Mungu aliwaokoa 
Waisraeli mikononi mwa Wamisri; nao 
Waisraeli wakawaona Wamisri wamelala ufuoni 
wamekufa.  31 Waisraeli walipoona tendo hilo 
la ajabu alilofanya Mwenyezi-Mungu dhidi 
ya Wamisri, wakamcha, wakawa na imani na 
Mwenyezi-Mungu na Mose mtumishi wake.

15: 20 Basi nabii Miriamu, dada yake Aroni, akachukua 
kingoma mkononi, na wanawake wengine wote 
wakamfuata wakiwa na vingoma vyao wakicheza. 21 

Miriamu akawaongoza kwa kuimba,

“Mwimbieni Mwenyezi-Mungu kwani ameshinda 
kwa fahari, 
farasi na mpandafarasi wake amewatosa baharini.”

SOMO LA TATU EzekielI 37:1–14

1 Mimi Ezekieli nilikumbwa na uzito wa nguvu 
ya Mwenyezi-Mungu, naye akaninyanyua kwa 
roho yake na kuniweka katika bonde lililokuwa 
limejaa mifupa. 2 Basi, akanitembeza kila mahali 

bondeni humo. Kulikuwa na mifupa mingi sana 
katika bonde lile, nayo ilikuwa mikavu kabisa. 3 

Mwenyezi-Mungu akaniuliza, “Wewe mtu! Je, 
mifupa hii yaweza kuishi tena?” Nami nikamjibu, 

“Ee Bwana Mwenyezi-Mungu, wewe wajua!” 4 

Naye akaniambia, “Toa unabii juu ya mifupa 
hii. Iambie hivi: Enyi mifupa mikavu, sikilizeni 
neno la Mwenyezi-Mungu. 5 Bwana Mwenyezi-
Mungu awaambia hivi: Nitaifanya pumzi 
iwaingie, nanyi mtaishi. 6 Nitawatia mishipa na 
nyama, nitawafunika ngozi na kutia pumzi ndani 
yenu, nanyi mtaishi. Hapo mtajua kuwa mimi 
ni Mwenyezi-Mungu.”

7 Basi, nikatoa unabii kama nilivyoamriwa. 
Nilipokuwa nikitoa unabii, kukatokea kelele 
kama ya mkwaruzo na ile mifupa ikaanza 
kusogeleana na kuungana. 8 Nilitazama, nikaona 
ile mifupa imewekewa mishipa na nyama na 
kufunikwa kwa ngozi. Lakini haikuwa na uhai.

9 Hapo, Mwenyezi-Mungu akaniambia: “Ewe 
mtu, kwa niaba yangu toa unabii kwa upepo, 
ukauambie kwamba Bwana Mwenyezi-Mungu 
anasema hivi: Ewe upepo njoo toka pande 
zote nne na kuipuliza miili hii iliyokufa ili ipate 
kuishi.”  10 Basi, mimi nikatoa unabii kama 
alivyoniamuru, nayo pumzi ikaingia ndani yao, 
nayo ikawa hai, ikasimama: Kundi kubwa ajabu.

11 Hapo Mwenyezi-Mungu akaniambia: 
“Wewe mtu! Mifupa hiyo ni watu wote wa Israeli. 
Wao, wanasema, ‘Mifupa yetu imenyauka, 
matumaini yetu yamepotea nasi tumekwisha 
kabisa.’  12 Kwa hiyo, toa unabii, uwaambie, 
mimi Bwana Mwenyezi-Mungu nasema hivi: 
Enyi watu wangu, nitayafunua makaburi yenu 
na kuwafufua kutoka makaburini mwenu. 
Nitawarudisha nyumbani kwenu katika nchi ya 
Israeli. 13 Nanyi, enyi watu wangu, mtatambua 
kuwa mimi ni Mwenyezi-Mungu nitakapofunua 
makaburi yenu na kuwafufua kutoka makaburini 
mwenu.  14 Nitatia roho yangu ndani yenu, 
nanyi mtaishi, nami nitawaweka katika nchi 
yenu wenyewe. Hapo mtatambua kuwa mimi 
Mwenyezi-Mungu nimesema, nami nitafanya 
hayo. Mimi Mwenyezi-Mungu nimesema.”

Neno la Mungu, neno la uzima. 
Tumshukuru Mungu. 

A. Ibada mubashara: wimbo wa 
kufanywa upya ndani ya Roho 
Mtakatifu unaweza kuimbwa. 

B. Ibada isiyo mubashara au bila 
kurekodi: unaweza kukaa kimya 
kwa kifupi.

SOMO LA NNE Yona 1:1—2:1

1 Siku moja, neno la Mwenyezi-Mungu lilimjia 
Yona, mwana wa Amitai: 2 “Ondoka uende Ninewi, 
ule mji mkuu, ukaukemee, maana nimeona uovu 
wake ni mkubwa mno.”  3 Basi, Yona akaanza 
safari, lakini akashika njia ya kwenda Tarshishi 
ili kumkwepa Mwenyezi-Mungu. Akaenda hadi 
mjini Yopa ambapo alikuta meli moja iko tayari 
kwenda Tarshishi. Alilipa nauli, akapanda meli, 
akasafiri na mabaharia hao kwenda Tarshishi ili 
kumkwepa Mwenyezi-Mungu.

4 Lakini Mwenyezi-Mungu akavumisha upepo 
mkali baharini, ikatokea dhoruba kali, meli ikawa 
karibu kabisa kuvunjika. 5 Mabaharia wakajawa 
na hofu, kila mmoja akaanza kumlilia mungu 
wake; wakatupa baharini shehena ya meli 
ili kupunguza uzito wake. Wakati huo, Yona 
alikuwa ameteremkia sehemu ya ndani ya meli, 
akawa amelala usingizi mzito.

6 Nahodha akamwendea, akamwambia, 
“Wawezaje wewe kulala? Amka umwombe 
Mungu wako; labda Mungu wako atatuhurumia, 
tusiangamie.”

7 Mabaharia wakasemezana: “Tupige kura 
tujue balaa hili limetupata kwa kosa la nani.” Basi, 
wakapiga kura; kura ikamwangukia Yona. 8 Hapo 
wakaanza kumhoji: “Haya, sasa tuambie! Kwa 
nini balaa hili linatupata? Unafanya kazi gani? 
Umetoka wapi? U kabila gani?” 9 Yona akawajibu, 

“Mimi ni Mwebrania; namcha Mwenyezi-Mungu, 
Mungu wa mbingu, muumba wa bahari na 
nchi kavu.” 10 Kisha Yona akawaeleza kwamba 
alikuwa anamkwepa Mwenyezi-Mungu. Kusikia 
hayo, mabaharia hao wakazidi kujawa na hofu, 
wakamwambia, “Umefanya nini wewe!” 11 Wakati 
huo wote, bahari ilikuwa inazidi kuchafuka. 
Basi, wakamwuliza Yona, “Tukufanye nini ili 
bahari itulie?”  12 Yona akawajibu, “Nichukueni 
mkanitupe baharini, nayo bahari itatulia, maana 

naona wazi kwamba dhoruba hii imewapata kwa 
sababu yangu mimi.”

13 Mabaharia hao wakajaribu bado kupiga 
makasia wapate kuifikisha meli yao pwani, 
lakini hawakufanikiwa kwa maana bahari ilizidi 
kuwachafukia.  14 Basi, wakamlilia Mwenyezi-
Mungu wakisema, “Ee Mwenyezi-Mungu, 
twakusihi usituangamize kwa kuutoa uhai wa 
mtu huyu, wala usitupatilize kwa kumwaga 
damu ya mtu asiye na hatia. Wewe, ee 
Mwenyezi-Mungu, umefanya upendavyo.”  15 

Basi, wakamchukua Yona, wakamtupa baharini, 
na papo hapo bahari ikatulia.  16 Mabaharia 
hao wakamwogopa sana Mwenyezi-Mungu, 
wakamtolea sadaka na kuweka nadhiri.

17 Kisha, Mwenyezi-Mungu akaamuru samaki 
mkubwa ammeze Yona, naye akawa tumboni 
mwa samaki huyo kwa muda wa siku tatu, usiku 
na mchana.

1 Basi, Yona, akiwa tumboni mwa samaki 
huyo, akawa akimwomba Mwenyezi-Mungu, 
Mungu wake.

Neno la Mungu, neno la uzima. 
Tumshukuru Mungu.

A. Ibada mubashara: wimbo wa 
ukombozi/msamaha unaweza 
kuimbwa. 

B. Ibada isiyo mubashara au bila 
kurekodi: unaweza kukaa kimya 
kwa kifupi. 

SOMO LA TANO Danieli 3:1–29

1 Mfalme Nebukadneza alitengeneza sanamu 
ya dhahabu, yenye kimo mita ishirini na nane 
na upana mita tatu. Aliisimamisha katika 
sehemu tambarare ya Dura, mkoani Babuloni. 2 

Kisha mfalme akaamuru maliwali, wasimamizi, 
wakuu wa mikoa, washauri, watunza hazina, 
majaji, mahakimu na maofisa wote wa mikoa 
wahudhurie sherehe ya kuzindua rasmi sanamu 
aliyoisimamisha.  3 Basi, maliwali, wasimamizi, 
wakuu wa mikoa, washauri, watunza hazina, 
majaji, mahakimu na maofisa wote wa mikoa 
wakakusanyika tayari kwa uzinduzi wa sanamu 

aliyosimamisha mfalme Nebukadneza. 4 Mpiga 
mbiu akatangaza kwa sauti kubwa, “Enyi watu 
wa makabila yote, mataifa yote na lugha zote, 
mnaamriwa kwamba 5 mkisikia sauti ya baragumu, 
filimbi, kinubi, zeze, santuri, zumari na sauti za 
ala nyingine za muziki, lazima mwiname chini na 
kuiabudu sanamu ya dhahabu aliyosimamisha 
mfalme Nebukadneza.  6 Na yeyote ambaye 
hatainama chini na kuiabudu, atatupwa mara 
moja katika tanuri ya moto mkali.”  7 Kwa hiyo, 
watu wote, mara waliposikia sauti za baragumu, 
filimbi, kinubi, zeze, santuri, zumari na sauti za 
ala nyingine za muziki, walianguka kifudifudi 
na kuiabudu ile sanamu ya dhahabu ambayo 
mfalme Nebukadneza aliisimamisha.

8 Wakati huo, baadhi ya Wakaldayo wakajitokeza 
na kuwashtaki Wayahudi. Walimwambia mfalme 
Nebukadneza, 9 “Uishi, ee mfalme! 10 Wewe, ee 
mfalme, ulitoa amri kuwa kila mtu anaposikia 
sauti ya baragumu, filimbi, kinubi, zeze, santuri, 
zumari na kila aina ya muziki, ainame chini na 
kuiabudu ile sanamu ya dhahabu. 11 Na kwamba 
mtu yeyote asiyeinama chini na kuiabudu 
sanamu hiyo, atupwe ndani ya tanuri ya moto 
mkali. 12 Sasa, kuna Wayahudi fulani uliowateua 
kushughulikia mambo ya utawala wa mkoa wa 
Babuloni, yaani Shadraki, Meshaki na Abednego; 
watu hawa, ee mfalme, hawakuitii amri yako. 
Wanakataa kuitumikia miungu yako na kuiabudu 
ile sanamu ya dhahabu uliyoisimamisha.”

13 Hapo mfalme Nebukadneza, huku akiwaka 
hasira, akaamuru Shadraki, Meshaki na Abednego 
waletwe mbele yake. Nao wakawaleta mbele ya 
mfalme. 14 Mfalme Nebukadneza akawauliza, “Je, 
ni kweli kwamba wewe Shadraki, wewe Meshaki 
na wewe Abednego, hamuitumikii miungu 
yangu wala kuiabudu ile sanamu ya dhahabu 
niliyoisimamisha?  15 Basi, mtakaposikia tena 
sauti ya baragumu, filimbi, kinubi, zeze, santuri, 
zumari na sauti za ala nyingine za muziki, je, 
mko tayari kuinama chini na kuiabudu sanamu 
niliyotengeneza? Kama mkikataa, mtatupwa mara 
moja katika tanuri ya moto mkali. Je, ni mungu 
gani anayeweza kuwaokoa mikononi mwangu?”

16 Shadraki, Meshaki na Abednego wakamjibu 
mfalme, “Ee Nebukadneza, sisi hatuhitaji kukujibu 
kuhusu jambo hilo.  17 Ikiwa ndivyo, Mungu 
wetu ambaye tunamtumikia aweza kutuokoa 

katika tanuri ya moto mkali; tena atatuokoa 
mikononi mwako, ee mfalme. 18 Lakini, hata kama 
haitafanyika hivyo, ujue wazi, ee mfalme, kwamba 
sisi hatutaitumikia miungu yako wala kuiabudu 
sanamu ya dhahabu uliyosimamisha.”

19 Hapo, mfalme Nebukadneza akawaka hasira, 
sura yake ikabadilika kwa chuki dhidi ya Shadraki, 
Meshaki na Abednego. Akaamuru mwako wa moto 
wa tanuri uongezwe mara saba kuliko kawaida 
yake. 20 Akaamuru watu fulani wenye nguvu kabisa 
katika jeshi lake wawafunge Shadraki, Meshaki 
na Abednego na kuwatupa katika ile tanuri ya 
moto mkali.  21 Basi, vijana hao wakafungwa 
hali wamevaa makoti yao, kanzu zao, kofia na 
mavazi yao mengine, wakatupwa katikati ya ile 
tanuri ya moto mkali. 22 Kwa vile amri ya mfalme 
ilikuwa kali, ule moto ulikuwa umewashwa ukawa 
mkali sana, hata ndimi za moto zikawateketeza 
wale watu waliowapeleka Shadraki, Meshaki 
na Abednego.  23 Ndipo Shadraki, Meshaki na 
Abednego, wakiwa wamefungwa, wakatumbukia 
katika ile tanuri ya moto mkali.

24 Basi, mfalme Nebukadneza akashangaa, 
akainuka kwa haraka na kuwauliza washauri wake, 

“Je, hatukuwafunga watu watatu na kuwatupa 
motoni?” Nao wakamjibu mfalme, “Naam, mfalme! 
Ndivyo!”  25 Kisha akauliza, “Lakini sasa mbona 
ninaona watu wanne wakitembeatembea humo 
motoni bila kufungwa na wala hawadhuriki, na mtu 
wa nne anaonekana kama mwana wa miungu?”

26 Basi, mfalme Nebukadneza akaukaribia 
mlango wa tanuri ya moto mkali, akaita, “Shadraki, 
Meshaki na Abednego, watumishi wa Mungu 
Mkuu, tokeni mje hapa!” Shadraki, Meshaki na 
Abednego wakatoka motoni. 27 Maliwali, wasimamizi, 
wakuu wa mikoa na washauri wa mfalme, wote 
wakakusanyika pamoja, wakaona ya kuwa ule 
moto haukuweza kuwaunguza hao watatu. Nywele 
zao hazikuungua, mavazi yao hayakuungua, wala 
hawakuwa na harufu yoyote ya moto.

28 Basi, mfalme Nebukadneza akasema, “Na 
asifiwe Mungu wa Shadraki, Meshaki na Abednego 
kwa kuwa alimtuma malaika wake na kuwaokoa 
watumishi wake ambao wanamtegemea. Wao 
walikataa kutii amri yangu ya kifalme, wakaitoa 
mhanga miili yao badala ya kuabudu mungu 
mwingine, ila Mungu wao peke yake. 29 Kwa hiyo, 
naamuru kwamba watu wa kabila lolote, taifa lolote 

au lugha yoyote, watakaosema kitu chochote 
dhidi ya Mungu wa Shadraki, Meshaki na 
Abednego, watangolewa viungo vyao kimojakimoja 
na nyumba zao zitabomolewa. Maana hakuna 
mungu mwingine awezaye kuokoa namna hii.”

Neno la Mungu, neno la uzima. 
Tumshukuru Mungu.

A. Ibada mubashara: Haleluya inaweza 
kuimbwa kwa furaha. 

B. Ibada isiyo mubashara au bila 
kurekodi: Haleluya inaweza kuimbwa 
kwa furaha au kusemwa kwa sauti. 

INJILI: Yohana 20:1–18

Injili takatifu kama ilivyoandikwa 
na Yohana. Utukufu una wewe, 
Ee Bwana.

1 Alfajiri na mapema Jumapili, kukiwa bado 
na giza, Maria Magdalene alikwenda kaburini, 
akaliona lile jiwe limeondolewa mlangoni pa 
kaburi.  2 Basi, akaenda mbio hadi kwa Petro 
na yule mwanafunzi mwingine ambaye Yesu 
alimpenda, akawaambia, “Wamemwondoa 
Bwana kaburini, na wala hatujui walikomweka.” 3 

Petro pamoja na yule mwanafunzi mwingine 
wakaenda kaburini. 4 Wote wawili walikimbia lakini 
yule mwanafunzi mwingine alikimbia mbio kuliko 
Petro, akatangulia kufika kaburini. 5 Alipoinama na 
kuchungulia ndani, aliona sanda, lakini hakuingia 
ndani.  6 Simoni Petro naye akaja akimfuata, 
akaingia kaburini; humo akaona sanda, 7 na kile 
kitambaa alichofungwa Yesu kichwani. Hicho 
kitambaa hakikuwekwa pamoja na hiyo sanda, 

bali kilikuwa kimekunjwa na kuwekwa mahali 
peke yake. 8 Kisha yule mwanafunzi mwingine 
aliyetangulia kufika kaburini, akaingia pia ndani, 
akaona, akaamini. (9 Walikuwa bado hawajaelewa 
Maandiko Matakatifu yaliyosema kwamba ilikuwa 
lazima afufuke kutoka kwa wafu).  10 Basi, hao 
wanafunzi wakarudi nyumbani.

11 Maria alikuwa amesimama nje ya kaburi, 
akilia. Huku akiwa bado analia, aliinama na 
kuchungulia kaburini,  12 akawaona malaika 
wawili waliovaa mavazi meupe, wameketi pale 
mwili wa Yesu ulipokuwa umelazwa, mmoja 
kichwani na wa pili miguuni.  13 Hao malaika 
wakamwuliza, “Mama, kwa nini unalia?” Naye 
akawaambia, “Wamemwondoa Bwana wangu, 
na wala sijui walikomweka!”

14 Baada ya kusema hayo, aligeuka nyuma, 
akamwona Yesu amesimama hapo, lakini 
asitambue ya kuwa ni Yesu. 15 Yesu akamwuliza, 

“Mama, kwa nini unalia? Unamtafuta nani?” 
Maria, akidhani kwamba huyo ni mtunza bustani, 
akamwambia, “Mheshimiwa, kama ni wewe 
umemwondoa, niambie ulikomweka, nami 
nitamchukua.”  16 Yesu akamwambia, “Maria!” 
Naye Maria akageuka, akamwambia kwa 
Kiebrania, “Raboni” (yaani “Mwalimu”).  17 Yesu 
akamwambia, “Usinishike; sijaenda bado juu kwa 
Baba. Lakini nenda kwa ndugu zangu uwaambie: 
Naenda juu kwa Baba yangu na Baba yenu, 
Mungu wangu na Mungu wenu.” 18 Hivyo Maria 
Magdalene akaenda akawapasha habari wale 
wanafunzi kuwa amemwona Bwana, na kwamba 
alikuwa amemwambia hivyo.

Injili ya Bwana. Sifa ni kwako, Ee Kristo. 

Haleluya, Kristo amefufuka! 
Kristo amefufuka kweli. Haleluya!

MAHUBIRI

 ÐSoma mahubiri ambayo yametumwa 
kwako kwa njia ya barua au kwa 
njia ya barua pepe, au sikiliza 
kama yanarushwa mubashara..

Haleluya Kristo Amefufuka! 

Amefufuka kweli. Haleluya! 

 Î Wimbo wa kumtukuza Bwana Mfufuka 
(ukitilia maanani baadhi ya nyimbo za 
Pasaka zinazofaa kwa Asubuhi ya Jumapili 
ya Pasaka)

SHUKRANI KWA AJILI YA UBATIZO 

A. Ibada mubashara: akiwa 
amesimama jirani na chombo 
cha kubatizia, mchungaji/kiongozi 
anaweza kutoa shukrani kwa ajili ya 
ubatizo ikifuatiwa na ukiri wa imani. 

B. Ibada isiyo mubashara au bila 
kurekodi: kukiri imani na kuweka 
alama ya msalaba usoni na kifuani 
na maji yaliyopo mezani.

Namwamini Mungu, Baba Mwenyezi, 
Muumba wa mbingu na nchi.
Namwamini Yesu Kristo, Mwana wake 
wa pekee, Bwana wetu, aliyechukuliwa 
mimba kwa uwezo wa Roho Mtakatifu, 
akazaliwa na Bikira Mariamu; Akateswa 
zamani za Pontio Pilato, akasulibiwa, 
akafa, akazikwa, akashuka kuzimu; Siku 
ya tatu akafufuka kutoka kwa wafu: 
akapaa mbinguni, ameketi mkono wa 
kuume wa Mungu, Baba Mwenyezi: 
Kutoka huko atakuja kuwahukumu walio 
hai na wafu.
Namwamini Roho Mtakatifu: Kanisa 
takatifu la Kikristo lililo moja tu; ushirika 
wa watakatifu. Ondoleo la dhambi, 
kufufuliwa kwa mwili, na uzima wa milele. 
Amen.

Sala la Maombezi 

Katika usiku huu mtakatifu sana, 
tunaomba kwa ajili ya kanisa, nchi, dunia, 
na wote wenye uhitaji, na washirika wote 
wa familia ya Mungu.
• Kwa ajili ya uumbaji
• Kwa ajili ya amani na haki
• Kwa ajili ya wenye mamlaka katika 

umma
• Kwa ajili ya wanaoteseka kimwili na kwa 

njia nyingi nyingine kutokana na virusi 
COVID-19 

• Kwa ajili ya uponyaji kutokana na ma-
gonjwa yote, hasa ya saratani, VVU na 

UKIMWI, malaria, dengue, na mengine 
mengi...

• Kwa ajili ya wakimbizi na watu walioya-
hama makazi yao kwa sababu mbalim-
bali

• Kwa ajili ya wale wasio na tumaini wako 
gizani…

• Kwa ajili ya kanisa liweze kutangaza 
habari njema majira yote.

• Kwa ajili ya jumuiya za waaminio zinazo-
subiri kwa hamu kukusanyika tena. 

• Kwa ajili ya wote waliofariki...

Tunakukabidhi, Ee Mungu, maombi yote 
haya tukiomba:
Baba yetu uliye mbingu, 
Jina lako litukuzwe,
Ufalme wako uje,
mapenzi yako yatimizwe,
hapa duniani kama huko mbinguni;
utupe leo riziki yetu,
Utusamehe makosa yetu, 
kama sisi tunavyowasamehe waliotukosea.
Usitutie majaribuni, 
lakini utuokoe kutoka uovu.
Kwa kuwa ufalme ni wako, na nguvu, 
na utukufu hata milele. Amen.

 Î Wimbo wa Pasaka 

Mungu Mwenyezi, Baba, + Mwana, na 
Roho Mtakatifu, utubariki sana na hata 
milele. Amen.

Haleluya Kristo Amefufuka! 
Kristo amefufuka kweli. Haleluya! 

ASUBUHI JUMAPILI YA PASAKA 

Liturgia hii huwa haipo kwenye liturgia hizi 
za siku tatu, hata kama sharika husherekea 
ibada hii badala ya Mkesha wa Pasaka. 
Kwa wale ambao hawana ibada ya Ushirika 
Mtakatifu, tunatoa muongozo tofauti kwa ajili ya 
mkusanyiko wa Asubuhi ya Jumapili ya Pasaka, 
katika sehemu mbalimbali, hasa tukiangazia 
ibada ya Neno, Sala, na nyimbo. Kwa pamoja, 
tunaalikwa kuimba nyimbo kuu za Pasaka 
ambazo zinapendwa katika kila jumuiya katika 
maeneo yetu. 

Masomo ya Pasaka yanapendekezwa 
pamoja na sala na baadaye wimbo. Mchungaji/
kiongozi awaalike watu kutafakari ambayo 
Pasaka yetu inalenga tukitamani kula pamoja 
na kuualika usharika katika siku 50 zinazofuata 
Pasaka kama muda maalumu wa maombi, 
tukiishi katika tumaini ambalo tumeitwa kwalo 
na kutoa hesabu ya tumaini hili katika maisha 
yetu na katika huduma yetu . 

WIMBO WA SHANGWA WA PASAKA 

 ÐUnaweza kuanza na wimbo wa Pasaka, 
au kama uko nyumbani hujapata ibada 
inayorushwa mubashara au kurekodiwa, 
unaweza ukaanza kwa sala inayofuata.

 Î Wimbo wa Pasaka 

SALAMU NA SALA 

Neema ya Bwana wetu Yesu Kristo, na 
upendo wa Mungu, na Ushirika wa Roho 
Mtakatifu, viwe nanyi nyote! Viwe nawe 
pia! 

Tuombe…

Mungu uliye hai! Tukiungana na wanawake 
waliokuwa wa kwanza kutangaza habari 
njema, tumekusanyika katika sehemu zetu 
- nyumbani, vyumbani, mbele ya kompyuta 
- tukitafakari na kuimba sifa zako. Kwa njia 
ya ufufuo wako, mlango umefunguliwa 
na amani yako imeshirikishwa. Ututunze 
katika imani hiyo wakati wote wa siku hizi 
za kipekee. Tunaomba haya yote katika 
Jina la Yesu, Mwokozi na Bwana wetu. 
Amen. 

Mwaliko kwenye safari kwa njia 
ya Neno, na maombi na wimbo. 

Tumepita kwenye Siku Kuu tatu, tumepita 
kifo kufikia uzima. Tumejishughulisha na 
Juma Kuu mwaka huu kwa njia mpya, 
bila kuwa katika mkusanyiko wa pamoja, 
lakini tukiwa kwa ndani tumeunganishwa 
kwa njia ya Neno na maombi na wimbo 
na ukimya. Leo ndio siku yenyewe! Kristo 
Amefufuka! Haleluya! Na kwa pamoja 
tunaendelea kutangaza hilo fumbo la 
mtoa-uzima hata kama tunasubiri siku ya 
kuja kukusanyika tena. Sifa na ziwe na 
Mungu ambaye yuko pamoja nasi katika 
majaribu na taabu nyingi katika dunia hii, 
na baada ya kushinda kifo, sasa anatupa 
sisi upya wa maisha kwa njia ya roho 
Mtakatifu unaotolewa katika ubatizo. Kristo 
amefufuka! Haleluya.
Kristo amefufuka, kweli! Haleluya! 

Neno: Isaya 25:6-9

Sala: Ee Mungu, unatufuta machozi 
kutoka katika nyuso zetu. Umemeza 
kifo. Tuamshe na kutuimarisha miongoni 
mwetu tunaotumaini katika kile ulichotuitia: 
hakuna kitakachotutenga na upendo 
kutoka kwako. Tufurahie na kushangilia! 
Tunaomba haya yote katika Jina la Yesu, 
Mwokozi na Bwana wetu.Amen.

 Î Wimbo: Kutoka nyimbo za Pasaka 

Neno: Matendo 10:34-43

Sala: Ee Mungu wa watu wote, 
usiyependelea, unatualika wote katika 
amani yako uliyotushindia kwa njia ya 
ufufuo wa Mwana wako Yesu Kristo. 
Utuhamasishe katika kazi yetu ya 
kuondoa vikwazo na kwa njia ya Roho 
wako Mtakatifu utupe upya wa kutafuta 
upatanisho kwa njia ya Yesu, Mwokozi na 
Bwana wetu. Amen.

 Î Wimbo: Kutoka Nyimbo za Pasaka

Neno: Wakolosai 3:1-4

Sala: Ee Mungu, maisha yetu yamefichwa 
na wewe ndani ya Kristo. Kwa njia ya Roho 
Mtakatifu wako, utuumbe , utufinyange, 
utuwezeshe kukubalika na Kristo ili katika 
maisha yetu mazima tutangaze haki yako, 
huruma yako, na sifa zako. Tunakuomba 
haya yote kupitia Yesu, Mwokozi na Bwana 
wetu. Amen.

Tangazo la Injili: Haleluya

Injili: Yohana 20:1-18

Mahubiri: Kristo Amefufuka, Haleluya!

 Î Wimbo: Nyimbo za Pasaka 

Ukiri wa Imani

MAOMBEZI

Kwa pamoja tunaomba kwa ajili ya kanisa, 
nchi, dunia, wenye uhitaji, na washirika 
wote wa familia ya Mungu.
Kwa ajili ya uumbaji 
Kwa ajili ya amani na haki 
Kwa ajili ya wenye mamlaka katika ofisi 
za umma 
Kwa ajili ya wote wanaoteseka kimwili 
au kwa njia nyingine nyingi kutokana na 
virusi vya COVID-19
Kwa ajili ya uponyaji kutokana na 
magonjwa yote, hasa saratani, VVU na 
UKIMWI, malaria, dengue, and mengine 
mengi…
Kwa ajili ya wakimbizi na watu 
waliyoyahama makazi yao kwa sababu 
mbalimbali
Kwa ajili ya wale wasio na tumaini na 
walio gizani 

Kwa ajili ya kanisa ili liweza kutangaza 
habari njema majira yote 
Kwa ajili ya jumuiya za waaminio na 
wanaosubiri kwa matumaini kuwa 
watakusanyika tena. 
Kwa ajili ya wote waliofariki…

Tunakukabidhi, Ee Mungu, maombi yote 
haya tukiomba hivi:

Sala ya Bwana 

Baraka

Nyimbo za Pasaka 

Amani na furaha viwe nanyi nyote! 
Haleluya!


